
   ABSTRAK 

 
Keengganan Sukarno mengiktiraf pembentukan Malaysia hasil cadangan Tunku 
Abdul Rahman telah menyebabkan Indonesia bertindak melancarkan Konfrontasi. 
Konfrontasi antara tahun 1963-1966 antara Malaysia dan Indonesia lebih terkenal 
dengan dasar Ganyang Malaysia. Konfrontasi bermula apabila Indonesia bertindak 
agresif di wilayah di Brunei, Sarawak dan Sabah. Penyusupan Tentera Penceroboh 
Indonesia (TPI) ini bermula ke atas wilayah Brunei dan kemudiannya menular ke 
Sarawak dan Sabah. Penyusupan ini turut dianggotai oleh Angkatan Bersenjata 
Republik Indonesia (ABRI) dan tentera Sukarelawan Indonesia. Bermula September 
1963 hingga Oktober 1966 berlaku banyak serangan ke atas wilayah di sempadan 
Sabah-Kalimantan Timur (Kaltim). Temubual dengan veteran Konfrontasi 
Indonesia-Malaysia, sumber arkib serta tentera turut digunakan. Kajian ini 
mendapati bahawa selain daripada tentera, sumbangan pasukan paramiliter Sabah 
di sempadan dalam membantu pasukan keselamatan juga turut diketengahkan. 
Malah kajian ini mendapati bahawa kawasan dominan berlaku penyusupan TPI 
lebih tertumpu di kawasan Residensi Tawau khususnya, Pulau Sebatik dan 
Kalabakan.    

 

 

 

 

 

 

 

 

 

 

 

 

 

 

 



vi 
 

 ABSTRACT 

 
Sukarno’s disapproval on the formation of Malaysia had resulted Indonesia to 
launch Confrontation.  From 1963 to 1966, Indonesia had carried out its Crush 
Malaysia policy against Malaysia. Confrontation started with Indonesia’s aggresive 
action in British territory namely Brunei, Sarawak and Sabah. The infiltration of the 
Indonesian Intrusion Army started in Brunei and later on spread to Sarawak and 
Sabah. The Indonesian Intrusion Army consisted of the Angkatan Bersenjata 
Republik Indonesia (ABRI) and the Indonesian Volunteer Army.  From September 
1963 until October 1966 many attacks were carried out at the Sabah-Kalimantan 
border. In collecting the data in this research, interviews with Malaysia-Indonesia’s 
veterans were conducted and archival sources including the military were 
duely refered.  The study concludes that besides the army, the contribution of the 
para-military forces at the Sabah-Kaltim border is also significant and hence should 
not be ruled out. The presence of many Indonesians in Tawau Residency namely 
on the Sebatik Island and Kalabakan was the main reason for the area to be 
chosen as the main area of intrusion by the Indonesian Intrusion Army. 

    BAB 1 
          
                                                   PENDAHULUAN 

 
 
1.1 PENGENALAN 
Konfrontasi  Indonesia-Malaysia 1963-1966 adalah satu peristiwa hitam dalam 
lipatan sejarah moden Dunia Melayu. Ia merupakan satu kesinambungan sejarah 
silam kedua buah negara. Hal ini dapat dilihat sejak Empayar Srivijaya, Singhasari, 
Majapahit dan Melaka setelah mencapai kemerdekaan dari cengkaman penjajah. 
Kedua-dua buah negara Melayu moden ini terus mewarisi persaingan pertuanan 
Alam Melayu. Pembentukan Malaysia telah menimbulkan konflik bersenjata 
Malaysia dan Indonesia sekitar tahun 1963 hingga tahun 1966. Keengganan 
Sukarno mengiktiraf Malaysia telah menyebabkan Indonesia bertindak agresif dan 
melancarkan Konfrontasi Indonesia - Malaysia atau dalam erti kata lain kempen 
Ganyang  Malaysia. Konfrontasi Indonesia - Malaysia bukan sahaja melibatkan 
propaganda untuk menggagalkan pembentukan Malaysia, malahan lebih serius 
dengan terputusnya hubungan bilaterial kedua buah negara.  
 

Dalam menyatakan mengenai Konfrontasi  Indonesia - Malaysia, ia tidak 
dapat lari dari membicarakan soal isu pertahanan dan keselamatan Malaysia yang 
baru sahaja mencapai kemerdekaan.1 Hal ini memperlihatkan isu kedaulatan dan 
keselamatan bukanlah satu isu yang boleh diambil ringan. Ia banyak membabitkan 
maruah sebuah negara bangsa yang merdeka. Penyusupan Tentera Penceroboh 
Indonesia (TPI)2 ke atas wilayah Malaysia Timur khususnya (Sabah dan Sarawak) 

 
1 Rozeman Abu Hassan,Tun Abdul Razak Bin Dato’ Hussein Dasar Luar Malaysia 1970-1976, 

Penerbitan: Universiti Pendidikan Sultan Idris,Tanjung Malim, 2003, hlm. 42. 
 
2 Penggunaan TPI adalah merujuk pada rejimen Sukarno yang terlibat dalam Konfrontasi  Indonesia - 

Malaysia ini adalah gabungan ABRI dan Sukarelawan  Indonesia. Justeru, adalah tidak sesuai 
jika istilah ABRI yang tidak terlibat secara total dalam peperangan yang tidak diisytiharan ini. 
Sesetengah mula menggunakan TNI atau ABRI walhal Angkatan Bersenjata Indonesia belum 
lagi atau tidak akan terlibat dalam Konfrontasi penggunaan Indonesia Border Terrorist (IBT) 
juga digunakan oleh sarjana barat seperti Nick Van Der Bijl dalam bukunya,Confrontation 
The War with Indonesia 1962–66, Great Britain:Pen & Sword Military, 2007. Ia adalah lebih 
sesuai TPI digunakan sebagai merujuk kepada pasukan tentera rejim Sukarno yang 
melakukan pencerobohan secara rasmi ke atas wilayah kedaulatan Malaysia. Istilah ini lebih 

telah mencetuskan ketegangan melibatkan ketenteraan antara Malaysia dengan 
Indonesia. 

 
Kebanyakan perspektif sarjana Barat mengakuinya bahawa Konfrontasi 

Indonesia - Malaysia sebagai sebuah bentuk perang yang tidak pernah 
diisytiharkan.3 Semasa Konfrontasi  Indonesia - Malaysia, pembabitan tentera luar 
khususnya British dan negara Komanwel telah membantu mempertahankan wilayah 
Malaysia. Kehadiran mereka bertujuan untuk membantu pasukan pertahanan dan 
keselamatan Malaysia yang masih dalam proses pembangunan ketika berhadapan 
dengan ancaman TPI di kawasan sempadan. Keadaan ini telah menimbulkan 
ketegangan melibatkan kedua belah pihak khususnya tentera Malaysia, tentera 
Komanwel ketika menentang penyusupan TPI di kawasan Sempadan Sabah-Kaltim. 
Menyedari hakikat itu, kajian ini menjadi satu wadah untuk merungkaikan hal 
tersebut bagi memperjelaskan realiti sebenar di Sempadan Sabah-Kaltim. 

 
1.2  PERMASALAHAN KAJIAN 
Kajian lepas mengenai Konfrontasi Indonesia-Malaysia sebelum ini lebih banyak 
memfokuskan kepada hubungan Malaysia-Indonesia sahaja. Tumpuan hanya 
melihat bagaimana Konfrontasi itu berlaku, kemuncak dan usaha penyelesaiannya. 
Namun jika diteliti, Konfrontasi sebenarnya turut melakarkan sejarah ketenteraan 
kepada Malaysia. Hal ini demikian kerana Konfrontasi turut membabitkan 
penglibatan tentera Komanwel dan tentera Malaysia dalam pertempuran dengan 
TPI khususnya di kawasan sempadan. Konflik di kawasan sempadan ini seharusnya 
telah lama diketengahkan oleh Sarjana di Malaysia tanpa perlu melihat elemen 

 
adil bagi ABRI kerana pasukan ini tidak harus dihukum sebagai pasukan yang menyerang 
wilayah Malaysia. Penggunaan TPI pada keseluruhan penulisan tesis ini dilakukan setelah 
mengambil kira elemen sensitiviti ABRI tidak berunsur negatif atau bias. Istilah ini dirujuk 
berdasarkan pelaku iaitu penyusupan tentera regim Sukarno bukan ABRI.  

 
3 Lihat, James Harold dan Denis Sheil-Small,The Undeclared War, London: Leo Cooper, 1971; N. C. 

Smith, Nothing Short Of War With The Australian Army In  Borneo 1962-66, Melbourne: 
Mostly Unsung, Military History Research & Publication, 1999; Nick Van Der Bijl, 
Confrontation The War With Indonesia 1962-1966, Great Britain:Pen & Sword Military, 2007.   

sensitifnya. Konflik bersenjata di sempadan lebih signifikan dalam memperlihatkan 
usaha untuk mempertahankan kedaulatan dan kemerdekaan Malaysia yang 
melibatkan pertempuran darah di awal pembentukannya. Konflik bersenjata yang 
berlaku di sempadan semasa era Konfrontasi memperlihatkan bahawa Malaysia 
bukan sekadar hasil perjanjian asas kertas putih sebagaimana dilakukan oleh 
sebilangan besar sejarawan. Persoalan kajian ini adalah bagaimana latar belakang 
Konfrontasi mengikut pandangan sarjana tempatan dan asing. Kedua, 
bagaimanakah realiti sebenar konflik bersenjata di sempadan. Akhir sekali, 
mengetengahkan veteran Konfrontasi  yang terlibat dalam konflik bersenjata di 
sempadan.   
 
1.3  OBJEKTIF KAJIAN 
Kajian ini bertujuan untuk melihat konflik bersenjata yang berlaku di Sempadan 
Sabah-Kaltim. Objektif pertama, menjelaskan latar belakang Konfrontasi Indonesia 
Malaysia.4 Objektif kedua, membincangkan realiti sebenar konflik bersenjata di 
sempadan.5 Hal ini penting bagi mengenal pasti kawasan yang paling dominan 
berlaku pertempuran.  Seterusnya, objektif ketiga ini membincangkan sumbangan 
pasukan paramiliter di Sempadan Sabah-Kaltim.6 Malah, aspek yang berkaitan 
dengan konflik bersenjata di sempadan ini hanya menjadi sisipan dalam kajian dan 
yang sedia ada.7 Gambaran bagaimana berlakunya konflik bersenjata secara 
kronologi di kawasan sempadan masih kurang jelas.8 Oleh yang demikian, hasil 
daripada kajian ini akan dapat mengetahui situasi yang berlaku di sempadan 
dengan lebih jelas dengan memfokuskan kawasan di Sempadan Sabah-Kaltim. 
 
1.4  LOKASI KAJIAN 
Lokasi kajian ini menumpukan beberapa kawasan yang terletak di Sempadan 
Sabah-Kaltim. Berdasarkan kedudukan geografi, kawasan ini merupakan di antara 

 
4 Sebahagian dinyatakan dalam Bab 2.  
 
5 Sebahagian dinyatakan dalam Bab 3, 4 dan 5.  
 
6 Ibid. 
 
7 Ibid. 
 
8 Ibid. 

kawasan yang paling hampir dengan kawasan Sempadan Sabah-Kaltim. Penelitian 
kepada kawasan ini bertepatan dengan pencerobohan dan pertempuran TPI 
banyak berlaku di kawasan tersebut. Antara kawasan yang menjadi fokus utama 
kajian ini ialah Pulau Sebatik, Kalabakan, Bantul, Kabu dan Long Pasia. 
 
                           PETA 1.1: LOKASI  KAJIAN 

 

   
   
   Sumber: Will Fowler, Britain’s Secret War The Indonesian Confrontation 1962-66,    

Great  Britain: Osprey Publishing, 2006, hlm.8.  
 
 
1.5  SKOP KAJIAN 
Skop dalam kajian ini memfokuskan kepada sejarah ketenteraan. Kajian ini 
menumpukan kepada konflik bersenjata yang berlaku di Sempadan Sabah - Kaltim 
dalam era Indonesia - Malaysia. Sementara itu, kajian ini pula bermula dari tahun 
1963 hingga 1966. Penelitian ini berdasarkan kepada tiga tahun tempoh 
Konfrontasi  di antara Indonesia - Malaysia berlangsung. Kajian ini menumpukan 
kepada beberapa kawasan di Sempadan Sabah-Kaltim iaitu Pulau Sebatik, 
Kalabakan, Bantul, Kabu dan Long Pasia.   

1.6  KEPENTINGAN KAJIAN 
Kajian ini penting bagi mengetahui cabaran awal yang dihadapi oleh Malaysia 
dalam mempertahankan kedaulatan dan kemerdekaannya. Ia amat penting kepada 
Sejarah Malaysia dan Sejarah Negeri Sabah ketika Konfrontasi. Situasi genting 
masyarakat Sempadan Sabah-Kaltim ini penting sebagai benteng pertahanan 
negara yang jarang sekali diketengahkan oleh sarjana di Malaysia. Masalah 
pertahanan dan keselamatan di kawasan sempadan tidak disandarkan kepada 
pihak berkuasa sahaja. Hal ini demikian kerana masyarakat yang tinggal di 
kawasan Sempadan Sabah - Kaltim juga turut memainkan peranan yang sama 
penting sebagai ‘double layer’. Penekanan ini mempunyai signifikan dengan ‘nilai 
kesetiaan’ masyarakat dan ‘identiti’ sebenar mereka turut diberikan kekuatan utama 
dalam aspek pertahanan dan keselamatan negara. Akhir kajian ini ia dianggap 
penting untuk mengisi kelompangan kajian berkenaan dengan konflik bersenjata di 
Sempadan Sabah-Kaltim semasa Konfrontasi  Indonesia - Malaysia. Sebelum ini 
penulisan mengenai sejarah pendudukan Jepun 1942-1945, Darurat 1948-1960 dan 
kebangkitan semula Komunis 1969-1980 ada dinyatakan dalam Sejarah Malaysia. 
Namun begitu, terdapat kelompangan kajian berkenaan Konfrontasi  khususnya 
konflik bersenjata di Sempadan Sabah-Kaltim. Oleh itu, kajian ini secara tidak 
langsung akan memberikan penjelasan tersebut kepada masyarakat sempadan 
Sabah dan Malaysia. Hal ini penting agar pengetahuan mengenai hal pertahanan 
dan keselamatan negara tidak boleh dianggap remeh oleh sesetengah pihak. 
Sejarah tidak pernah menipu tentang apa yang telah berlaku pada masa lalu dan 
membuktikan bahawa negara pernah melalui detik cemas itu. 
 
1.7  LIMITASI KAJIAN 
Limitasi kajian ini akan menjelaskan beberapa kekangan yang dihadapi sepanjang 
kajian ini dijalankan. Terdapat beberapa perkara yang menjadi halangan yang 
membataskan kajian ini. Salah satunya ialah dokumen sulit kerajaan. Dokumen ini 
menjadi rahsia pertahanan negara tidak dapat dirujuk tanpa kebenaran pihak 
berwajib kerana melibatkan isu pertahanan dan keselamatan negara. Hanya 
terdapat dokumen tertentu yang dapat dirujuk. Maklumat berkaitan adalah isu 

sensitif yang tidak mudah untuk didedahkan khususnya dalam hal pertahanan dan 
keselamatan Indonesia.  
 

Kedua, kesukaran menjejaki veteran Konfrontasi khususnya dari Tentera 
Malaysia amnya dan pasukan paramiliter yang masih hidup agak terhad. 
Sebahagian besar mereka berada dalam lingkungan usia yang agak lanjut dan 
tinggal di kampung halaman masing-masing selepas tamat perkhidmatan. Dalam 
usaha mendapatkan maklumat dari tentera khususnya tentera Indonesia, kajian ini 
banyak bergantung kepada sumber sekunder seperti kajian banyak bergantung 
kepada buku yang memerihalkan situasi di Sempadan Sabah-Kaltim.  
 

Malah, lokasi kajian ini agak jauh di kawasan pedalaman di Sempadan 
Sabah-Kaltim yang membataskan pergerakan pengkaji. Lokasi kajian yang 
dimaksudkan ialah Bantul, Kabu. Kawasan ini hanya dapat dihubungi dengan 
kemudahan logistik seperti pacuan empat roda dan bot sahaja. Oleh itu, kajian ini 
banyak memperolehi maklumat daripada veteran Konfrontasi  yang pernah 
bertugas di kawasan tersebut.  
 
1.8  METODOLOGI  KAJIAN 
Metodologi kajian adalah merujuk kepada kaedah-kaedah yang akan dilakukan 
dalam menyiapkan kajian ini. Kerangka sejarah dalam menjelaskan sesuatu 
peristiwa sejarah terlebih dahulu perlulah merujuk kepada kajian perpustakaan. 
Oleh itu, kajian ini melibatkan kajian kepustakaan di Perpustakaan Universiti 
Malaysia Sabah, Perpustakaan Tun Fuad Stephen, Perpustakaan Dewan Bahasa dan 
Pustaka dan Perpustakaan Negeri Sabah, Cawangan Tawau. Malah, turut merujuk 
kepada Arkib Negeri Sabah, Arkib Negara Malaysia Cawangan Negeri Sabah, Kem 5 
Brigader Lokawi, Muzium Tentera Darat Port Dickson, Majlis Keselamatan Negara Di 
Jabatan Perdana Menteri (MKN), Cawangan Sabah dan Kementerian Pertahanan 
Malaysia (KEMENTAH).   

Kajian ini menggunakan sumber primer. Kaedah ini diperolehi melalui rekod-
rekod, laporan kerajaan, ucapan-ucapan pemimpin, surat khabar dan koleksi 
peribadi pelaku sejarah. Sumber ini penting bagi melihat akan kebenaran fakta 


